ҮЗЗ-ийн 77 дахь хурлаар хэлэлцэн батлав.

Улаанбаатар хот
НЭГДҮГЭЭР БҮЛЭГ

Нийтлэг үндэслэл

1 дүгээр зүйл. Дүрмийн зорилт 
1.1 Монгол Улсын Засгийн газар, Глобаль сантай ХДХВ/ДОХ, сүрьеэ, хумхаа өвчинтэй тэмцэх асуудлаар байгуулсан гэрээ, /цаашид “гэрээний нөхцөл” гэх/ Глобаль сангийн зөвлөмжийн дагуу тус сангийн санхүүжилтээр төсөл хэрэгжүүлэх үндсэн хүлээн авагчийг сонгон шалгаруулах, үндэсний хэмжээнд төсөл боловсруулах үйл ажиллагааг зохион байгуулах, батлагдсан санхүүжилтийн хэрэгжилтэнд ерөнхий хяналт тавих, оролцогч талуудын үйл ажиллагааг нь уялдуулах, орон тооны бус Үндэсний зохицуулах зөвлөлийн үйл ажиллагаанд энэхүү дүрмийг мөрдөнө. 
2 дугаар зүйл. Хууль тогтоомж, шаардлага зөвлөмж 
2.1 Төрийн болон төрийн бус байгууллага, хувийн хэвшил, иргэдийн төлөөллөөс бүрдсэн Үндэсний зохицуулах зөвлөл (цаашид “ҮЗЗ” гэх) нь Глобаль сангаас тавьсан шаардлага, зөвлөмжид нийцүүлэн Үндэсний хууль тогтоомжийн хүрээнд үйл ажиллагаа явуулна.  
3 дугаар зүйл. ҮЗЗ-ийн зарчим 
3.1 Хуульд өөрөөр заагаагүй бол ҮЗЗ нь төрийн болон төрийн бус байгууллага, хувийн хэвшил, иргэдийн оролцоог тэнцвэртэй хангаж, ҮЗЗ-ийн гишүүд болон ҮЗЗ-ийн ажлын алба нь үйл ажиллагаандаа дараахь зарчмыг баримтална:

3.1.1 шударга байх;
3.1.2 ил тод байх;
3.1.3 жендерийн мэдрэмжтэй байх ;
3.1.4 иргэд дүрэмд заасан болзол, журмын дагуу ҮЗЗ-д орох адил тэгш боломжтой байх;
3.1.5 хууль дээдлэх. 
ХОЁРДУГААР БҮЛЭГ.
Үндэсний Зохицуулах Зөвлөлийн бүтэц, бүрэлдэхүүн
4 дүгээр зүйл. ҮЗЗ-ийн бүтэц
4.1 ҮЗЗ нь дарга, дэд дарга болон ҮЗЗ-ийн дэргэдэх  гүйцэтгэх, хяналтын, ашиг сонирхолын хороо, ажлын албанаас бүрдэнэ. 
4.2 ҮЗЗ-ийн дарга, дэд даргыг ҮЗЗ-ийн гишүүдээс сонгох бөгөөд ҮЗЗ-ийн хурлаар нийт гишүүдийн нууц санал хураалтаар олонхийн саналаар сонгоно.
4.3 Дарга, дэд дарга нь өөр салбарын төлөөлөл байна.  
4.4 Глобаль сангийн дэмжлэгтэй хэрэгжиж байгаа төслийн Үндсэн болон салбар хүлээн авагчийн төлөөлөл нь ҮЗЗ-ийн дарга байж болохгүй.
5 дугаар зүйл. ҮЗЗ-ийн бүрэлдэхүүн
5.1 ҮЗЗ нь 21 гишүүний бүрэлдэхүүнтэй байх бөгөөд гишүүд нь дараах салбар, байгууллагын төлөөллөөс бүрдэнэ: 
5.1.1 төрийн байгууллагын 6 төлөөлөл:
1) Үндэсний аюулгүй байдлын зөвлөлийн төлөөлөл;

2) Хүний эрхийн үндэсний комиссын төлөөлөл;

3) Засгийн газрын хэрэг эрхлэх газрын төлөөлөл;

4) Эрүүл мэндийн асуудал эрхэлсэн төрийн захиргааны төв байгууллагын 2 төлөөлөл;

5) Нийслэлийн засаг даргын тамгын газрын төлөөлөл.
5.1.2 шинжлэх ухаан, боловсролын салбарын 2 төлөөлөл; 
1) шинжлэх ухаан, судалгааны салбарын төлөөлөл;
2) анагаахын чиглэлээр боловсрол олгодог байгууллагын төлөөлөл;

5.1.3 төрийн бус байгууллагын 4 төлөөлөл:
1) сүрьеэ өвчинтэй тэмцэх чиглэлээр үйл ажиллагаа явуулдаг төрийн бус байгууллагын төлөөлөл; 
2) ХДХВ, ДОХ өвчинтэй тэмцэх чиглэлээр үйл ажиллагаа явуулдаг төрийн бус байгууллагын төлөөлөл; 
3) хүний эрхийг хамгаалах чиглэлээр үйл ажиллагаа явуулдаг төрийн бус байгууллагын төлөөлөл; 
4) хүүхдийн эсхүл залуучуудын төрийн бус байгууллагын төлөөлөл; 
5.1.4 Хөдөлмөр нийгмийн зөвшлийн түншлэгч байгууллагын төлөөлөл; 
1) Mонголын үйлдвэрчний эвлэлийн холбоо;
5.1.5 ХДХВ/ДОХ, сүрьеэ өвчний халдварт өртсөн болон эрсдэлт бүлгийн хүн амын 4 төлөөлөл;
1) ХДХВ-ийн халдварт өртсөн 1 иргэн;
2) сүрьеэгийн халдварт өртсөн 1 иргэн;
3) Эрсдэлт бүлгийн хүн амын 2 төлөөлөл. 

5.1.6 Шашны болон хүмүүнлэгийн чиглэлээр үйл ажиллагаа явуулдаг байгууллагын 1 төлөөлөл;
5.1.7 Олон талт хамтын ажиллагааны байгууллагын 2 төлөөлөл;
1) Дэлхийн эрүүл мэндийн байгууллагын төлөөлөл;
2) Нэгдсэн үндэсний байгууллагын төлөөлөл.
5.1.8 хувийн хэвшлийн байгууллагын 1 төлөөлөл.
5.2 Салбар, байгууллагын төлөөлөл нь ҮЗЗ-д 2 жилийн хугацаатайгаар сонгогдоно. Тухайн салбар, байгууллага нь төлөөллийнхөө хугацааг дахин нэг удаа улируулан сунгаж болно.
5.3 Дор дурдсан нөхцөл үүссэн тохиолдолд ҮЗЗ-ийн гишүүнчлэлийг дуусгавар болгоно:

5.3.1 гишүүн нь төлөөлж байгаа байгууллага, салбарт ажил эрхлэхээ больсон;

5.3.2 гишүүн хүндэтгэн үзэх шалтгаангүйгээр ҮЗЗ-ийн хуралд 2 удаа ирээгүй;
5.3.3 гишүүнчлэлээсээ татгалзах хүсэлтээ гаргасан.
5.4 Төрийн бус байгууллага, хувийн хэвшил, иргэдийн төлөөллийн гишүүнчлэлийн хугацаа дуусгавар болсон тохиолдолд ажлын алба Глобаль сангаас тавьдаг шаардлагын дагуу нээлттэй сонгон шалгаруулалтаар нөхөн сонгож томилно. 

6 дугаар зүйл. ҮЗЗ-ийн гишүүн сонгох
6.1 ТББ-аас ҮЗЗ-ийн гишүүнд нэр дэвшүүлэхдээ ил тод байдлыг хангаж тухайн ТББ, салбараа бүрэн төлөөлж чадахуйц хүнийг нэр дэвшүүлсэн санал, албан бичгийг ирүүлнэ.  
6.2 Тухайн салбар нь тодорхой шалтгааны улмаас ҮЗЗ-д  сонгосон төлөөллөө эргүүлэн татах болон нөхөн сонгох эрхтэй бөгөөд салбарын төлөөллөө эргүүлэн татах болсон үндэслэлийг албан бичгээр тайлбарлан ирүүлэх үүрэгтэй.  
6.3 Тухайн салбарыг төлөөлсөн гишүүн албан тушаал нь өөрчлөгдсөн тохиолдолд ажлын албанд мэдэгдсэнээр тухайн салбарт шинэ гишүүнээ сонгох боломж олгоно.
7 дугаар зүйл. ҮЗЗ-ийн гишүүний бүрэн эрх

7.1 ҮЗЗ -ийн дарга дараах бүрэн эрхтэй байна: 
7.1.1 ҮЗЗ-ийн хурлыг удирдах;
7.1.2 ҮЗЗ-ийн хурлын тэмдэглэлд гишүүдээс гаргасан саналыг тусгасан эсэхийг нягталж хянах;
7.1.3 ҮЗЗ-ийн ажлын албаны ажилтныг ажилд томилох, чөлөөлөх;
7.1.4 ҮЗЗ-ийн ажлын албаны үйл ажиллагааны төлөвлөлтөд хяналт тавих;
7.1.5 ҮЗЗ-ийн үйл ажиллагааны төсвийг төлөвлөх, батлах, хэрэгжүүлэх, тайлагнахад  хяналт тавих;
7.1.6 ҮЗЗ-ийн ажлын албаны ажилтантай хөдөлмөрийн гэрээ байгуулах.
7.2 ҮЗЗ-ийн дэд дарга дараах бүрэн эрхтэй байна:
7.2.1 ҮЗЗ-ийн даргын эзгүйд түүнийг орлох, хурлын шийдвэр болон ҮЗЗ-ийн даргаас өгсөн бусад үүргийг хүлээнэ.
7.3 Дарга, дэд даргын бүрэн эрх нь дараах нөхцөл үүссэн тохиолдолд дуусгавар болно:  

7.3.1 Дарга, дэд даргын сонгуульт хугацаа дууссан; 
7.3.2 Бүрэн эрхээсээ татгалзах тухай хүсэлтээ ҮЗЗ-д бичгээр ирүүлсэн; 
7.3.3 ҮЗЗ-ийн нийт гишүүдийн 51 хувь буюу түүнээс дээш гишүүн бүрэн эрхийг дуусгавар болгох тухай үндэслэл бүхий санал бичгээр гаргасан;
7.3.4 Хүндэтгэн үзэх шалтгаангүйгээр 6 сараас дээш хугацаагаар эзэнгүй байх тохиолдолд;
7.3.5 Дүрмийн 7.3.2-т заасан хүсэлтийг ҮЗЗ хүлээн авч болох бөгөөд энэ нь дарга, дэд даргын тухайд ҮЗЗ-ийн гишүүнчлэлийг дуусгавар болгох үндэслэл болохгүй.
7.3.6 Дарга, дэд дарга нь дүрмийн 7.3.3-т заасан саналд ажлын 5 хоногийн дотор багтаан хариу тайлбар өгөх үүрэгтэй. 
7.3.7 Дарга, дэд даргын бүрэн эрхийг дуусгавар болгох тухай асуудлыг нийт гишүүдийн гуравны хоёр хувийн буюу 70 хувийн саналаар шийдвэрлэнэ.
7.3.8 Дарга, дэд даргын бүрэн эрх дуусгавар болмогц дахин сонгууль явуулж дараагийн дарга, дэд даргыг сонгоно.
7.4 ҮЗЗ-ийн гишүүд нь  дараах бүрэн эрхтэй байна.  
7.4.1 ҮЗЗ-ийн хурлаар шийдвэр гаргахад идэвхитэй оролцох, санал бодлоо чөлөөтэй илэрхийлэх;
7.4.2 Глобаль сангийн дэмжлэгтэй төсөл болон ҮЗЗ-ийн үйл ажиллагаатай холбоотой баримт бичигтэй танилцах, мэдээлэл авах;
7.4.3 ҮЗЗ-ийн албан тушаалд сонгогдох, ҮЗЗ-ийн ээлжит бус хурал хуралдуулах талаар санал гаргах, хүндэтгэх шалтгаанаар хуралд оролцох боломжгүй тохиолдолд боломжит хэлбэрээр тайлбар өгөх бөгөөд бүх гишүүд нь орлогч гишүүнээ өөрийн сонгогдсон салбараас томилон ажлын албанд мэдэгдэх;
7.4.4 Глобаль сангийн дэмжлэгтэй хэрэгжиж байгаа төслийн  хэрэгжилтийг хангах зорилгоор үндсэн болон салбар хүлээн авагчдад дэмжлэг үзүүлэх; 
7.4.5 ҮЗЗ-ийн гишүүд нь санал хүсэлтээ илэрхийлэхдээ бусдын хууль ёсны эрх, нэр төрийг хүндэтгэж харилцах;
7.4.6 гишүүн нь үйл ажиллагаандаа энэхүү дүрэм болон “Ашиг сонирхолын зөрчлийг зохицуулах журам”-ыг мөрдөх. 
8 дугаар зүйл. ҮЗЗ-ийн гүйцэтгэх хороо
8.1 ҮЗЗ үйл ажиллагаагаа тасралтгүй, хэвийн явуулах, үүднээс ҮЗЗ-ийн дэргэдэх гүйцэтгэх үүрэг бүхий шүйцэтгэх хороо байгуулж ажиллуулна.
8.1.1 Гүйцэтгэх хороог ҮЗЗ-ийн дарга удирдан таван өөр салбарын төлөөлөлтэйгээр 2 жилийн хугацаатайгаар ҮЗЗ-ийн хурлаар 51 хувиас дээш гишүүдийн саналаар сонгоно.
8.1.2 Гүйцэтгэх хорооны чиг үүргийн хүрээг ҮЗЗ-ийн хурлаар тогтооно.
8.1.3 ҮЗЗ-ийн ээлжит хурлаар шийдвэрлэх шаардлагатай асуудал үүссэн тохиолдолд гүйцэтгэх хорооны шийдвэр гаргах эрх нь ҮЗЗ-ийн дараагийн ээлжит хурал болтол хязгаарлагдана.
8.1.4 Гүйцэтгэх хороо нь шийдвэрээ ҮЗЗ-ийн гишүүдэд цахим хэлбэрээр болон ҮЗЗ-ийн хурлаар танилцуулна.
8.1.5 Гүйцэтгэх хорооны хуралд гишүүн 2 болон түүнээс дээш удаа хүндэтгэн үзэх шалтгаангүйгээр оролцоогүй тохиолдолд гүйцэтгэх хорооны гишүүнээс хасагдана. Хүндэтгэн үзэх шалтгаантай бол саналаа цахимаар ирүүлж болно.
9 дүгээр зүйл. Хяналтын хороо
9.1 ҮЗЗ нь Глобаль сангийн дэмжлэгтэй хэрэгжиж байгаа төслийн хэрэгжилтэд санхүү, хүний нөөц, менежмент, гүйцэтгэлийн хяналт хийх үйл ажиллагааг төлөвлөх, хяналт явуулах саналыг зөвлөлийн хурлаар хэлэлцүүлэн шийдвэрлэх чиг үүрэг бүхий хяналтын хороог байгуулж ажиллуулна.
9.1.1 Таван салбарыг төлөөлсөн гишүүдтэй хяналтын хороог 2 жилийн хугацаатайгаар ҮЗЗ-ийн хурлаар гишүүдийн санал хураалтаар сонгох бөгөөд нийт гишүүдийн 51 хувь болон түүнээс дээш саналаар сонгоно. 
9.1.2 Хяналтын хорооны бүрэлдэхүүнд Үндсэн хүлээн авагчийн хяналт шинжилгээ үнэлгээ, ханган нийлүүлэлт, санхүүгийн асуудал хариуцсан нэгжийн төлөөлөл байж болно. 
9.1.3 Үйл ажиллагаа, цаг хугацаа болон ҮЗЗ-ийн төсөвт хяналтын зардлыг нарийвчлан тусгасан хяналтын төлөвлөгөөтөй байна. Биелэлтийг ҮЗЗ-ийн гишүүдэд цахим хэлбэрээр болон ҮЗЗ-ийн хурлаар танилцуулна.
9.1.4 ҮЗЗ болон хяналтын хороо нь үйл ажиллагаандаа өөрийн гишүүн бус этгээд, халдвартай олон нийтийн төлөөлөл эсвэл эрсдэлт бүлгийн хүн амаас гаргасан санал, зөвлөмжийг хүлээн авч болно.
9.1.5 Хяналтын хороо нь Глобаль сангийн баталсан хяналтын удирдамж, хөтөлбөрийг баримтлан ажиллана.
10 дугаар зүйл. Ашиг сонирхлын зөрчлийг зохицуулах хороо
10.1 ҮЗЗ үйл ажиллагаагаа ил тод, ашиг сонирхлын зөрчилгүй явуулах зорилгоор ашиг сонирхлын зөрчлийг зохицуулах хороо /цаашид “АСЗЗХ” гэх/ байгуулж ажиллуулна.
10.1.1 АСЗЗХ-г гурван өөр салбарын төлөөлөлтэйгээр 2 жилийн хугацаатайгаар ҮЗЗ-ийн хурлаар гишүүдийн 51-ээс дээш хувийн саналаар сонгоно.
10.1.2 АСЗЗ хороо нь АСЗЗ-ын журмын хэрэгжилтийг хангах үүрэгтэй. 
10.1.3 АСЗЗ хороо нь хурлын шийдвэрээ ҮЗЗ-ийн гишүүдэд цахим хэлбэрээр болон ҮЗЗ-ийн хурлаар танилцуулна.
11 дүгээр зүйл. ҮЗЗ-ийн ажлын хэсэг
11.1 ҮЗЗ болон Гүйцэтгэх хорооны хурлаар  үйл ажиллагаа гүйцэтгэх тодорхой зорилгоор Техникийн ажлын хэсгийг байгуулж болно. Шаардлагатай тохиолдолд ажил гүйцэтгүүлэх гэрээ байгуулж болно.
11.2 Техникийн ажлын хэсэг нь санал боловсруулах, зөвлөн чиглүүлэх үүрэгтэй бөгөөд шийдвэр гаргах эрхгүй байна.
11.3 Техникийн ажлын хэсгийн гишүүд дундаасаа ердийн олонхийн саналаар даргаа сонгоно.
11.4 Техникийн ажлын хэсэг нь дараах чиг үүргийг хэрэгжүүлэхэд ҮЗЗ-д  дэмжлэг үзүүлнэ:
11.4.1 Глобаль санд өргөн барих төсөл боловсруулах; 
11.4.2 Дүрэм, журамд нэмэлт өөрчлөлт оруулан боловсруулах;
11.4.3 ҮЗЗ болон түүний дарга, дэд даргаас өгсөн бусад чиг үүргийг биелүүлэх.
ГУРАВДУГААР БҮЛЭГ.
Үндэсний зохицуулах зөвлөлийн үйл ажиллагаа
12 дугаар зүйл. Үндэсний зохицуулах зөвлөлийн бүрэн эрх
12.1 Глобаль сангийн дэмжлэгтэй хэрэгжүүлэх төсөл боловсруулах үйл явц, батлагдсан төслийн хэрэгжилт болон хэрэгжээд дуусч байгаа төслийн үйл явцад ерөнхий хяналт тавьж, хөтөлбөрийн түншлэл болон олон салбар, чиглэлийн оролцоог дэмжих үндэсний зөвшилцлийн багийн үүрэг гүйцэтгэх бөгөөд ил тод шийдвэрээ гаргах;
12.2 Үндэсний хэмжээнд төсөл, хөтөлбөр хэрэгжүүлэхэд шаардагдах санхүүжилт болон стратегийн саналыг нэгтгэж, Глобаль санд хүсэлт тавих;
12.3 Хэрэгжиж байгаа төсөл, хөтөлбөрт дахин төлөвлөлт, уялдуулан зохицуулалт хийх;
12.4 Нэг буюу түүнээс дээш байгууллагыг Глобаль сангийн төслийн Үндсэн хүлээн авагчаар нэр дэвшүүлж сонгон шалгаруулалтыг хуулийн дагуу явуулж ажиллуулах;
12.5 Үндсэн хүлээн авагч нь салбар хүлээн авагчийг сонгон шалгаруулах үйл ажиллагаанд ҮЗЗ-ийн оролцоог хангаж,  баталгаажуулна.
12.6 ҮЗЗ-ийн ажлын төлөвлөгөөг батлан, хэрэгжилтэд хяналт тавих;
12.7 Төслийн хэрэгжилтэд хяналт тавих, хэлэлцүүлэг хийх,  үйл ажиллагааны төлөвлөгөө, ханган нийлүүлэх, төлөвлөгөөг  өөрчлөх болон бусад нэмэлт өөрчлөлтийг тухай бүр хийх;
12.8 Үндсэн болон салбар хүлээн авагчийн тайлангийн үйл ажиллагаатай танилцаж зөвлөмж, чиглэл өгөх, холбогдох шийдвэр гаргах, тайланг хурал дээр  хэлэлцүүлэх;
12.9 ҮЗЗ-ийн гишүүдийн ур чадварыг сайжруулах зорилгоор хүний эрх, хууль эрх зүй, эрүүл мэндийн тусламж үйлчилгээ бусад асуудлаар сургалт, уулзалт мэргэжлийн байгууллагатай хамтран зохион байгуулах;
12.10 ҮЗЗ-ийн дарга, дэд дарга болон гишүүд ҮЗЗ-ийн хурлаас гаргасан шийдвэрийн хэрэгжилтийг хянах, ажлын албаны үйл ажиллагааг дэмжих, хянах;
12.11 Глобаль сангийн шаардлагыг Үндэсний хууль тогтоомжийн дагуу хэрэгжүүлж журамд заасан үйл ажиллагааг ерөнхий удирдлагаар хангаж, үндсэн болон салбар хүлээн авагчийн төсөл хэрэгжүүлж байгаа байдалд хяналт тавьж, төсөл хөтөлбөрийн хэрэгжилтэнд тулгарсан саад бэрхшээлийг цаг алдалгүй шийдвэрлэж, цаашид авах арга хэмжээнд хяналт тавих;
12.12 Тус сангаас санхүүжилт авч төсөл хэрэгжүүлж байгаа үндсэн болон салбар хүлээн авагчийн төслийн үйл ажиллагаатай танилцах, шаардлагатай гэж үзвэл 10-аас дээшгүй гишүүдийн бүрэлдэхүүнтэй хянан шалгах үйл ажиллагааг хийх. 
13 дугаар зүйл. Үндэсний Зохицуулах Зөвлөлийн хурал
13.1 ҮЗЗ нь улиралд нэг, жилд дөрвөөс доошгүй удаа хуралдана. Ээлжит хурлыг жилийн 1, 4, 8, 11 дүгээр сарын 2 дахь долоо хоногт зохион байгуулна. Шаардлагатай үед ээлжит бус хурал зохион байгуулж болно.

13.2 Хурлын тов, хурлаар хэлэлцэх асуудлын жагсаалт болон бусад холбогдох баримт бичгийг хурал болохоос ажлын 5 хоногийн өмнө гишүүдэд хүргүүлсэн байна.
13.3 Хурлын ирцийг ҮЗЗ-ийн гишүүдийн 51-ээс дээш хувь нь ирсэн тохиолдолд хүчинтэйд тооцох бөгөөд  хуралд оролцох боломжгүй болсон, онцгой тохиолдолд холбогдох материалтай урьдчилан танилцаж саналаа бичгээр хүргүүлсэн баримтыг хурлын тэмдэглэлд оруулж болно. 
13.4 Хурлыг Монгол Улсын төрийн албан ёсны хэл болох монгол хэл дээр явуулна. 
13.5 Хурлын дарга тухайн хурлаар болон өмнөх хурлаас гарсан шийдвэрийг баталгаажуулж, танилцуулна.
13.6 ҮЗЗ-ийн гишүүн бус талуудыг хуралд саналын эрхгүйгээр оролцуулж болно:
13.6.1 Үндсэн хүлээн авагч, сангийн орон нутгийн агент болон хөтөлбөр зохицуулах нэгжийн төлөөлөл;

13.6.2 ҮЗЗ-ийн гишүүд нь ҮЗЗ-ийн хуралд хэлэлцэх асуудалтай  холбоотойгоор 2 хүртэл хүнийг урилгаар тухайн асуудлыг хэлэлцүүлэх үед оролцуулж болно.
13.6.3 Дарга, дэд дарга нь бусад холбоотой салбаруудаас ҮЗЗ-ийн хуралд оролцуулахаар урьсан хүнийг гишүүдийн саналыг үндэслэн хурлын хэлэлцэх асуудлын хүрээнд оролцуулна.

13.6.4 ҮЗЗ-ийн хурлын дэгийг хэлэлцэн баталж болно. 

13.7 ҮЗЗ-ийн гишүүн нь хурлын хөтөлбөр тараагдсанаас хойш ажлын 7 хоногийн дотор хурлын тэмдэглэлийн талаар саналаа бичгээр болон цахимаар илэрхийлж болох бөгөөд санал ирүүлээгүй бол хурлын тэмдэглэлийг ҮЗЗ-ийн дарга батална.
ДӨРӨВДҮГЭЭР БҮЛЭГ.

Үндэсний зохицуулах зөвлөлийн ажлын алба 
14 дүгээр зүйл. Ажлын алба
14.1 ҮЗЗ өдөр тутмын үйл ажиллагагааг нь уялдуулан зохицуулах чиг үүрэг бүхий ажлын албатай байна. Ажлын алба зохицуулагч болон туслах ажилтантай байна. 
14.2 Ажлын алба нь дарга, дэд даргын шууд удирдлага дор ажиллах бөгөөд ҮЗЗ-ийн дэргэдэх гүйцэтгэх, хяналтын, ашиг сонирхлын зөрчлийг зохицуулах хороо, ажлын хэсгийн үйл ажиллагаанд дэмжлэг үзүүлэх:
14.2.1 ҮЗЗ-ийн гишүүд, олон талт хамтран ажиллагсад болон түнш байгууллагууд болох Глобаль сан, сангийн орон нутгийн агенттай уялдаа холбоотой ажиллах; 
14.2.2 ҮЗЗ-ийн гишүүнчлэл, хороод, ажлын хэсгийн гишүүдтэй холбоотой асуудлаар ҮЗЗ-ийн дарга, дэд дарга, гишүүдийг мэдээллээр хангах; 
14.2.3 ҮЗЗ-ийн дарга, дэд дарга, хороод болон техникийн ажлын хэсгээс  даалгасан бусад чиг үүргийг хэрэгжүүлэх;
14.3 ҮЗЗ-ийн хурал зохион байгуулах, бэлтгэл хангах, тайлан болон танилцуулгын эх бэлтгэх;
14.4 Хурлын тэмдэглэлийг монгол, англи хэл дээр бичиж, хурал болсоноос хойш ажлын 5 хоногт багтаан бусад шаардлагатай баримт бичгийн хамт гишүүдэд цахим хэлбэрээр тарааж, санал аван баталгаажуулах; 
14.5 ҮЗЗ-ийн гишүүн, Глобаль сан, үндсэн хүлээн авагч болон бусад түнш байгууллагыг холбогдох баримт бичиг болон шаардлагатай мэдээллээр хангах,  шаардлагатай үед хөтөлбөр зохицуулах нэгж болон салбар хүлээн авагчтай холбогдон ажиллах;
14.6 Төсөл бичих багийн ажилд дэмжлэг үзүүлэх, төслийн санал боловсруулах ажлыг зохион байгуулах, ҮЗЗ-өөр батлагдсан төслийн саналыг Глобаль санд илгээх; 
14.7 ҮЗЗ-ийн цахим хуудсыг ажиллуулж, ҮЗЗ-ийн үйл ажиллагаатай холбоотой мэдээллийг тухай бүр холбогдох байгууллага, олон нийт, хүн амд хүртээмжтэйгээр хүргэх;
14.8 Ажлын албаны тухайн жилийн ажлын төлөвлөгөөг боловсруулж батлуулах, үйл ажиллагааны санхүүгийн зарцуулалтыг тайлагнах;
14.9 ҮЗЗ-ийн шинэ гишүүдэд чиг баримжаа олгох ажлыг зохион байгуулах;
14.10 Глобаль сангийн буцалтгүй тусламжаар төсөл хэрэгжих хугацаанд ашиг сонирхлын зөрчлийг зохицуулах журмын хэрэгжилтийг хангах бөгөөд хэрэгжилтийн тайланг ҮЗЗ-ийн хурлаар хэлэлцүүлэн баталгаажуулж Глобаль сангийн хүсэлтээр илгээх;
14.11 ҮЗЗ-ийн ажлын албаны ажилтнуудын өдөр тутмын ажил үүргийг зохицуулах ажлын байрны тодорхойлолтыг Гүйцэтгэх хорооны хурлаар батлуулж, ажиллах;
14.12 ҮЗЗ-ийн үйл ажиллагааны баримт бичгийг архивлаж, тухайн жилийн 1 дүгээр улиралд багтаан эрүүл мэндийн салбарын төв архивт холбогдох журмын дагуу шилжүүлэх;
14.13 Төсөл хэрэгжүүлэх сонгон шалгаруулалтыг нээлттэй зарлах, сонгон шалгаруулах, ажлын албаны санхүүжилт шилэн байх зарчмаар ажиллана.
ТАВДУГААР БҮЛЭГ.

 Бусад
15  дугаар зүйл. Бусад
15.1 Энэхүү дүрмээр зохицуулах боломжгүй аливаа асуудлыг Монгол Улсын хууль тогтоомжид нийцүүлэн Глобаль сангаас гаргасан удирдамжийг үндэслэн зөвшилцөх замаар шийдвэрлэнэ.
15.2 Дүрэмд нэмэлт өөрчлөлт оруулах асуудлыг ҮЗЗ-ийн хурлаар шийдвэрлэх бөгөөд ҮЗЗ-ийн нийт гишүүдийн 51 хувиас дээш саналаар шийдвэр хүчин төгөлдөр болно.
